DAB sarearen hedapena
Irrati digitaleko sistema hau nahikoa umoturik dago merkatu zabala izan dezan. Frantzian hiri handienetan ezarria dute jadanik (Paris, Lyon, Marseilla, Tolosa eta Nantes-en) eta aurten beste hiri batzuetara (Lille, Bordele, Niza, Strasburg eta Grenoble-ra) ere hedatuko dute. Bestetik, zenbait etxe laster hasiko da irrati-hargailu txikiak merkaturatzen.
Sare berri honek arrakasta izan dezan, lurraldea hartu behar du, baina horrez gain emisoreak eta entzuleak behar ditu. Baina entzuleek DAB sisteman gastua egiteko premiarik sentituko ote dute? Automobilean berez zarata artean doanak orain duen soinua baino hobea nahiko al du?
Orain arte egin diren azterketetan erabiltzaile gehienek baiezkoa eman diote DAB sistemari. Galdeturiko % 78 DAB hargailua erosteko prest azaldu da, nahiz eta orain ohizko auto-irratia baduen. Soinu hobea entzun nahi dute, baina batez ere automobilean doazenean ez dituzte parasitoak entzun nahi eta programetan ustekabean etenunerik ez dute izan nahi. Hori guztia garbi ikusten da programa bera FM bidez eta aldi berean DAB bidez entzuten denean. Automobila martxan denean gainera, diferentzia are eta handiagoa da. Bidean zoazela FMan noiznahi estereoa galdu egiten da, parasitoak sortzen dira eta batzuetan kirri-karra gogaikarriak entzuten dira. DAB sisteman horrelako ezer ez dago.
